      Ծ Ր Ա Գ Ի Ր
      Հացի փառատոնի
ՀՀ մշակույթի նախարարության աջակցությամբ իրականացվող «Հացի փառատոնը» մեկնարկել է 2013 թ., երբ Գյումրին հռչակվել էր ԱՊՀ մշակութային մայրաքաղաք և հաջողությամբ ընթացել հետագա տարիներին:

Այս տարի ևս «Հացի փառատոնը» Գյումրիում կունենա յուրօրինակ դրսևորում և տեղի կունենա «Գյումրու օր» տոնակատարության շրջանակում: Տոնը կտեղափոխվի փողոց, կներկայացվեն գյումրեցու ավանդական կենցաղը, արհեստներն ու արհեստավորական ավանդույթները, Ալեքսանդրապոլ-Գյումրիի՝ հին քաղաքի երևելիների թատերականացված կերպարները (Ձիթողցյաններ, Ծաղիկյաններ, Քյանդարովենք, Խոյեցոնք, Քեշիշյաններ, Դրամփյաններ, Սանոյաններ, Կարայաններ, Սելյանովներ)՝ կենսապատումներով և պատվանուն տոհմածառերով:
Նախատեսվում են հացի պատրաստման գործընթացի ցուցադրություններ, ուր հանրապետության տարբեր քաղաքների հրուշակարանների և հացի արտադրամասերի վարպետներ առանձին տաղավարներով կներկայացնեն իրենց պատրաստած հացատեսակները, տեղի կունենան թատերական և պարային խմբերի ելույթներ:
     Ծրագրի անվանումը
       Հացի փառատոն
     Ծրագիրն իրականացնող կազմակերպության անվանումը
       «ՀՀ ԳԱԱ Շիրակի հայագիտական հետազոտությունների կենտրոն» ՊՈԱԿ
     Ծրագրի իրականացման վայրը, ամսաթիվը
       Գյումրի, 2017 թ. հոկտեմբերի 1

     Ծրագրի մասնակիցներ
     Տոնին կմասնակցեն Գյումրու երեք նախակրթարանների սաներ, Գյումրու դպրոցների աշակերտները, Շիրակի պետական համալսարանի ուսանողները, նույն համալսարանի «Հրայրք» պարային համույթը, Գյումրու «Ընտանիք» մանկապատա​նեկան-ստեղծագործական կենտրոնի պարային համույթը: Երևանի կինոյի և թատրոնի Գյումրու մասնաճյուղի ուսանողները կներկայացնեն թատերականացված արարներ «Հին քաղաքի երևելիները շարքից:

    Ծրագրի նպատակը

       Փառատոնի հիմնական նպատակն է նպաստել հացի պատրաստման ժողովրդական  ավանդույթների պահպանմանն ու տարածմանը, հասարակությանը հաղորդակից դարձնել հացի ստեղծման պատմությանը, ապահովել ժողովրդի մշակութային արժեհամակարգում մշտապես գոյություն ունեցող հացի պաշտամունքի ու հավատալիքների վերաբերյալ պատկերացումների կենսունակությունն ու փոխանցումը:
      Փառատոնի նպատակներից է նաև ստեղծագործ Գյումրի քաղաքի ավանդական արժեքների հանրահռչակումը: Հացը գյումրեցու համար պաշտամունքի առարկա է, հետևաբար հացն ու հացի պատրաստման մշակույթը քաղաքային միջավայրում ներկայացնելով՝ վերագնահատվում են տոհմիկ արժեքներն ու ազգային մտածելակերպը:
    Ծրագրի ակնկալվող արդյունքները
       Հացի և դրա պատրաստման, արհեստների ու արհեստավորական ավանդույթների հանրահռչակման արդյունքում կաշխուժանա ներքաղաքային մշակութային կյանքը, միջմշակութային հաղորդակցման նոր հնարավորություններ կստեղծվեն, նոր սերնդի մեջ դրական վերաբերմունք կձևավորվի ավանդական արժեքների հանդեպ՝ նպաստելով դրանց փոխանցմանը:
